
Vedtatt KR 60/08 

RUOVTTU BURESSIVDNIDEAPMI 
        

 

1 Dán liturgiija sáhttá geavahit go olbmot sihtet báhpa boahtit vihahit ođđa viesu/ruovttu. 

 

2 Jos báhppa bivdojuvvo boahtit gullodahkes vissui dahje eará sivaid dihtii, de sáhttá maiddái 

geavahit  

   dán liturgiija. Lea dehálaš ahte báhppa dalle diktá viesu olbmuid muitalit maid sii leat oaidnán  

   dahje muosáhan viesus. Son berre maiddái čohkket viesu olbmuid dohko gos sii leat oaidnán  

   dahje muosáhan juoidá. Sáhttá maiddái doallat rohkosa dan báikkis. 

 

 

1 Sálbma 
 

2 Álggaheapmi 

 

Báhppa cealká: 

 

Jogo A 
Árbmu lehkos dinguin ja ráfi Ipmil 

Áhčisteamet ja  Hearrásteamet Jesus 

Kristusis. 

Dahje B  
Áhči ja Bártni ja Bassi Vuoiŋŋa 

nammii. 

 

 

Dasto joatká: 

Ipmila sátni ja rohkos basuha buot. Dat guoská maiddái ruktui. Ruoktu lea Ipmila 

buorre attáldat. Mii áigut dál bidjat dán viesu ja din buohkaid Ipmila háldui vai dii 

beasašeiddet orrut dás ráfis ja soabalašvuođas.  

  

Mii muitit Hearrá sániid: Gos guovttis dahje golmmas leat čoagganan mu nammii, 

doppe mun lean sin gasku.                   Matt 18, 20 

 
Báhppa sáhttá dás lasihit muhtun sániid ođđa ruovttu birra dahje ruovttu dili birra. 

 

 

3 Čálalohkan 
 

Báhppa lohká ovtta dáin teakstačoakkáldagain: 

 

Gullot Ipmila sáni ruovttu ja kristtalaš eallima birra: 

Jogo A 

Jesus bođii Jerikoi ja manai gávpoga čađa. Doppe lei olmmái gean namma lei 

Sakkeus; son lei tuolláriid oaivámuš ja hui rikkis. Son háliidii sakka oaidnit 

makkár olmmoš Jesus lea, muhto lei uhcci šattus iige beassan su lahka olbmuid 

dihtii. De son viegai ovddabeallái ja gavccui muhtun meahccefiikkonmurrii vai 

beasašii oaidnit Jesusa, muhtun báikkis gokko Jesus lei mannamin meattá. Ja go 

Jesus bođii dohko, de geahčastii bajás ja celkkii sutnje: "Sakkeus, doama vuolás! 

Dasgo odne mun áiggun boahtit du dállui."  Sakkeus doapmalii vuolás ja 

vuostáiválddii su iluin. Muhto buohkat geat oidne dan, nimmoredje ja dadje: "Son 

manná guossin suttolaš olbmá dállui!" Muhto Sakkeus loaiddastii ovdan ja dajai 

Hearrái: "Hearrá, beali opmodagastan áiggun addit gefiide, ja jos leaččan váldán 

geasge ruđaid vearrivuođain, de attán daid fas sutnje njealjegeardásaččat." Jesus 

celkkii sutnje: "Odne lea bestojupmi boahtán dán vissui. Dasgo songe lea 

Abrahama bárdni,  ja Olbmobárdni lea boahtán ohcat dan gii lea láhppon ja beastit 

su." 

          Luk 19,1-10 

 

Dahje B 

Vádjolettiin Jesus bođii muhtun gillái, gos Mártá-nammasaš nisu vuostáiválddii su 

ruovttustis.  Márttás lei oabbá gean namma lei Márjá; son čohkánii Hearrá julggiid 

ovdii ja guldalii su sániid. Muhto Mártá lei doaimmas buot bargguiguin bálvalan 

dihtii gussiid. Son bođii sudno lusa ja dajai: "Hearrá, itgo beroš go mu oabbá diktá 

mu okto buot bargat? Daja sutnje ahte galgá veahkehit mu." Muhto Hearrá vástidii 

sutnje: "Mártá, Mártá! Don muosehuvat ja ražat nu máŋggain áššiin. Muhto goit 

okta lea dárbbašlaš. Márjá lea válljen buori oasi, ja dat ii váldojuvvo sus eret."

           Luk 10,38-42 

 

Jogo C 

Go dii lehpet Ipmila válljejuvvon, bassi ja ráhkistuvvon olbmot, de gárvodehket 

dan dihtii njuoras árkkálmastinvuođa, buorrevuođa, ustitlašvuođa, vuollegašvuođa 

ja gierdavašvuođa, nu ahte dii gierdabehtet guhtet guimmiideattet ja addibehtet 

ándagassii guhtet guoibmáseattet, jos nuppis leš váidámuš nuppi vuostái. Nugo 

Hearrá lea addán ándagassii didjiide, nu galgabehtet dii ge addit ándagassii guhtet 

guoibmáseattet. 

  

Diktet Kristusa sáni orrut valljugasat din gaskkas. Oahpahehket ja cuigejehket 

guhtet guimmiideattet buot viissisvuođain. Lávlot Ipmilii giitevaš váimmus 

sálmmaid, giittuslávlagiid ja vuoiŋŋalaš lávlagiid. Buot maid dii dahkabehtet, 

sániin dahje daguin, dahket dan Hearrá Jesusa nammii giittedettiin Ipmil Áhči su 

bokte.          Kol 3,12-13.16-17 

Jos báhppa lea bivdojuvvon boahtit vissui gos gullojit balddonasat dahje eará sivaid dihtii, de 

sáhttá lohkat maiddái Sál 121, Matt 28,18-20, Joh 14,1.14.27  dahje Kol 1,15-20 bajábealde 

namuhuvvon teavsttaid lassin. 

 

Jogo 

Mun bajidan čalmmiidan váriid guvlui: 

Gos boađášii munnje veahkki? 

Mu veahkki boahtá Hearrás, 

almmi ja eatnama sivdnideaddjis. 

Ii son divtte du juolggi suoibut, 

du goziheaddji ii oađestuva. 

Ii son oađestuva iige nohka, Israela goziheaddji. 

Hearrá lea du goziheaddji, Hearrá lea du suoivvan 

du olgeš gieđa bealde. 

Beaivváš ii vahágahte du beaivet, 

iige mánnu ihkku. 

Hearrá várjala du buot bahás, 

son várjala du heakka. 

Hearrá várjala du vuolgima ja du boahtima 

dálážis gitta agálaš áigái.   Sál 121 

 

 

Dahje 

Jesus loaiddastii sin ovdii ja sártnui sidjiide: "Munnje lea addojuvvon buot fápmu 

almmis ja eatnama alde. Vulget dan dihtii ja dahket buot álbmogiid máhttájeaddjin 

gásttašettiin sin Áhči ja Bártni ja Bassi Vuoiŋŋa nammii ja oahpahettiin sin doallat 

buot dan maid mun lea gohččon din doallat. Ja gehččet, mun lea dinguin buot 

beivviid gitta dálá máilmmi loahpa rádjai".    Matt 18, 18-20  

 

 

Dahje 

Alloset din váimmut suorganehko. Oskot Ipmilii ja oskot munnje. Jos dii 

átnubehtet juoidá mu nammii, de mun dagan dan. 

Ráfi mun guođán didjiide, ráfán attán didjiide, in fal dan láhkai go máilbmi addá 

ráfi. Alloset din váimmut suorganehko, alletge váivašuva dorvvuhisvuođas. 

          Joh 14, 1, 14 ja 27 

 

Dahje 

Son lea oaidnemeahttun Ipmila govva, 

vuosttašriegádeaddji, gii lea ovdal buot sivdnádusa. 

Dasgo su siste sivdniduvvui buot, 

buot mii lea almmis ja eatnama alde, 

oinnolaš  ja  oaidnemeahttun, 

truvnnut ja hearrávuođat, 

oaivámuččat ja fámut - 

buot lea sivdniduvvon su bokte ja su várás. 

Son lea ovdal buot, 

ja buot bissu su siste. 

Son lea rupmaša oaivi, ja su rumaš lea girku. 

Son lea álgu, vuosttašriegádeaddji jábmiid gaskkas, 

vai son juohke dáfus livččii vuosttamuš. 

Dasgo su siste Ipmil dáhtui 

orrut oppa dievasvuođainis, 

ja su bokte soabahit buot sivdnádusa iežainis, 

buot mii lea eatnama alde ja almmis, 

go son varainis ruossa alde dagai ráfi.  Kol 1, 15-20 

 

 

4 Sálbma 

 
Omd. "Min nana ladni Ipmil lea", "Hearrá, min dál buressivdnit", "Vuoimmálaš Kristus", "Du 

háldui, ráhkis Áhčážan" dahje "Buorre Ipmilan, giittán ruovttustan". 
 

 

5 Oanehis sárdni 

 
Áinnas lohkkojuvvon teavstta(id) oktavuođas. 

"Biehttaleapmi ja osku" sáhttá čuovvut sártni maŋŋil. 
 

 

6 Rohkos 

 
L | Rohkadallot: 

 

Ipmil Áhččámet, mii giitit du dán ruovttu ovddas ja rohkadallat: Váldde dán 

ruovttu árpmolaš ja fámolaš háldosat. Atte sidjiide guđet orrot dás, dearvvašvuođa 

ja návccaid atnit guhtet guimmiineaset fuola ja doarjut ja movttáskahttit earáid. 

Leage sin luhtte sihke miehtegieđageavadis ja vuostegieđageavadis.  

Illudahte sin, jeđđe sin morrašis ja atte sidjiide oskku ja dorvvu, nu ahte sii 

vuostáiváldet juohke beaivvi oadjebasvuođain ja ilolaš vuordámušaiguin. 

 

Divtte ráhkisvuođat ja ráfát báidnit dán ruovttu, nu ahte buohkat guđet fitnet 

dáppe, fuomášit dan. Ale divtte maidege baháid ruohtasmuvvat sin gaskii dahje 

vahágahttit sin. 

  

Buressivdnit dán ruovttu, sin guđet orrot dás ja sin guđet mannet dás sisa ja olggos. 

Áhči ja Bártni ja Bassi Vuoiŋŋa nammii. Amen. 

 

Báhppa sáhttá dán rohkosa sadjái rohkadallat friddja rohkosa mii lea heivehuvvon dillái.  

 

De čuovvu: 

 

Jogo 

Áhččámet, don guhte leat almmis! 

Basuhuvvos du namma.  

Bohtos du riika. 

Šaddos du dáhttu,  

mo almmis nu maiddái eatnama alde. 

Atte midjiide odne min beaivválaš láibbi. 

Atte midjiide min suttuid ándagassii, 

nugo mii ge ándagassii addit velggolaččaidasamet. 

Ale ge doalvvo min geahččalussii, 

muhto beastte min bahás. 

Dasgo du lea riika ja fápmu ja gudni agálašvuhtii. 

Amen. 

 
Dahje 
Áhčči min, don guhte leat almmis! 

Basuhuvvos du namma. 

Bohtos du riika. 

Šaddos du dáhttu 

mo almmis nu maiddái eatnama alde. 

Atte midjiide odne min beaivválaš láibámet. 

Ja atte  midjiide min suttuideamet  ándagassii, 

nugo maiddái mii ándagassii addit min velggolaččaidasamet. 

Ale doalvvo min geahččalusa sisa, 

muhto beastte min bahás eret. 

Dasgo du lea riika ja fápmu ja gudni agálašvuhtii.  

Amen. 

7 Hearrá buressivdnádus 
 

Báhppa: 

Vuostáiváldet Hearrá buressivdnádusa. 

 
Olbmot čuožžilit. 

 

Báhppa: 

Hearrá buressivdnidivččii du ja várjalivččii du. 

Hearrá divttášii muođuidis čuovgat du badjelii ja livččii dutnje árbmugas. 

Hearrá bajidivččii čalmmiidis du ala ja attášii dutnje ráfi. Amen. † 

 

 

8 Sálbma 
 

 

 

 


